
                                         Roli i Drejtorisë së Përgjithshme të Antikorrupsionit 

Drejtoria e Përgjithshme e Antikorrupsionit është struktura teknike, në nivel qendror, përgjegjëse për hartimin, koordinimin, zbatimin dhe 

monitorimin e politikave kundër korrupsionit në Shqipëri. 

Drejtoria e Përgjithshme e Antikorrupsionit harton dhe ndjek kuadrin strategjik kundër korrupsionit, pregatitjen e kuadrit ligjor kundër 

korrupsionit, hartimin dhe zbatimin e mekanizmave të integritetit, politikat dhe aktivitetet e ndërgjegjësimit dhe të edukimit kundër 

korrupsionit. Është gjithashtu përgjegjëse për kryerjen e verifikimit (hetimit administrativ) të denoncimeve/ankesave për praktika abuzive, 

korruptive apo arbitrare për zbatimin e ligjshmërisë, si dhe identifikimin e punonjësve të institucioneve publike që kryejnë abuzime me 

detyrën. Drejtoria e Përgjithshme e Antikorrupsionit koordinon mekanizmin e referimit, të Koordinatorëve Antikorrupsion.  

Buletini elektronik është një mjet komunikimi që synon të informojë aktivitetet kryesore, iniciativat dhe zhvillimet në fushën e luftës kundër 

korrupsionit, duke ofruar një përmbledhje mujore të punës së institucionit. 

                                             Aktivitetet përgjatë muajit shtator, 2026 

 Miratohet raporti gjashtë-mujor i parë i monitorimit të zbatimit të SNKK 2024-2030, për vitin 2026 

29.09.2026: Ekipi Tematik Antikorrupsion nën drejtimin e Ministrit të Shtetit për Administratën Publike dhe 

Antikorrupsionin, në rolin e Koordinatorit Kombëtar Kundër Korrupsionit, znj. Adea Pirdeni, mori në shqyrtim 

dhe miratoi Raportin 6-mujor të parë të Monitorimit, për zbatimin e Strategjisë Ndërsektoriale Kundër 

Korrupsionit 2024-2030 dhe të Planit të Veprimit, 2024-2026. Raporti paraqet një evidencë të detajuar të 

progresit të arritur në zbatimin e masave dhe aktiviteteve të Planit të Veprimit, nivelin e arritjes së treguesve 

të performancës, si dhe sfidat e hasura gjatë periudhës së zbatimit. Për 6-mujorin e parë 2026, strategjia 

ka shënuar një nivel realizimi prej 91.6%. Nga 49 masa dhe 112 aktivitete të planifikuara për zbatim, janë 

realizuar 26 masa dhe 66 aktivitete, 18 masa dhe 27 aktivitete vijojnë të jenë në proces, dhe vetëm 5 masa 

dhe 19 aktivitete nuk janë realizuar. Më konkretisht dhe në përputhje me strukturën e strategjisë, politika 

parandaluese ka arritur një nivel realizimi prej 91.6%, politika ndëshkuese 83.3% dhe politika e 

ndërgjegjësimit 100%, duke reflektuar progres të qëndrueshëm për periudhën. Miratimi i dy prej akteve të 

paketës ligjore “Antikorrupsion”, forcimi i instrumenteve të integritetit dhe nisja e aplikimit të metodologjive 

për vlerësimin e riskut dhe identifikimin e hapësirave për korrupsion, si dhe përpjekjet për rritjen e efektivitetit 

të hetimit dhe ndjekjes penale përmes bashkëpunimit ndërinstitucional dhe rritjes së kapaciteteve, kanë 

qenë ndër zhvillimet kryesore. Ndërgjegjësimi dhe edukimi antikorrupsion kanë vijuar përmes zgjerimit të 

aktiviteteve edukative dhe komunikimit publik, duke rritur përfshirjen e qytetarëve, veçanërisht të të rinjve 

dhe në shkolla e arsimit para-universitar. Raporti është përgatitur në përputhje me standardet e monitorimit 

nga Drejtoria e Përgjithshme e Antikorrupsionit, sekretariat teknik pranë Koordinatorit Kombëtar Kundër 

Korrupsionit.  

Raporti mund të aksesohet në link këtu.   

 Prezantohet paketa e akteve nënligjore për lobimin në Shqipëri  

15.09.2026: Në kuadër të forcimit të transparencës, integritetit dhe mekanizmave për parandalimin e 

korrupsionit, Drejtoria e Përgjithshme e Antikorrupsionit iu bashkua tryezës së organizuar nga Komisioneri për 

të Drejtën e Informimit dhe Mbrojtjen e të Dhënave Personale, në bashkëpunim me Këshillin e Evropës dhe 

Ambasadën e Zvicrës, me fokus promovimin e veprimtarisë së lobimit. Tryezës iu bashkua gjithashtu edhe 

Ministri i Shtetit për Administratën Publike dhe Antikorrupsionin, znj. Adea Pirdeni, në cilësinë e ministrit 

propozues të kuadrit ligjor për lobimin, instrumenti i ri që vendos mekanizma kontrolli kundër korrupsionit në 

vend. Me miratimim e ligjit “Për lobimin në Republikën e Shqipërisë“ në shkurt 2026 dhe hyrjen në fuqi, u 

përgatitën paketa e akteve nënligjore, me të cilat do të mundësohet zbatimi efektiv dhe funksional të ligjit. 

Tryeza bëri bashkë përfaqësues të autoriteteve publike që do të kujdesen për zbatimin e ligjit, ekspertë të 

fushës, njohës të mekanizmit dhe organizata të shoqërisë civile. Diskutimet shërbyen për shkëmbimin e 

mendimeve dhe kontributeve mbi aspektet praktike të zbatimit të kuadrit të ri ligjor dhe mekanizmat e 

nevojshëm për ta bërë atë të zbatueshëm në praktikë. Rregullimi dhe transparenca e veprimtarisë së lobimit 

përbëjnë elementë të rëndësishëm në parandalimin e korrupsionit dhe forcimin e integritetit të vendimmarrjes 

publike. Paketa e akteve nënligjore konsiston në 8 akte (urdha dhe udhëzime të Komisionerit) që prekin 

tematika si regjistri i lobimit, struktura përgjegjëse e administrimit të lobimit, deklarimi i lobimit, kontrolle dhe 

informime si dhe kodi i sjelljes për lobistës.  

Shtator 2026; DPAK administron 15 rekomandime, 4 masa disiplinore dhe 1 kallëzim penal 

 

1-30.09.2026: Drejtoria e Përgjithshme e Antikorrupsionit vijoi me ndjekjen e rasteve të dyshuara të 

korrupsionit, me verifikime dhe hetime administrative, duke trajtuar ankesat dhe denoncimet e 

administruara nga struktura e hetimit pranë saj si edhe nga Koordinatorët Kundër Korrupsionit. 

Verifikimet prëgjatë këtij muaji janë fokusuar kryesisht në raste që lidhen me mosrespektimin e 

procedurave administrative, tejkalimin ose mosushtrimin e kompetencave, mungesën e transparencës 

në vendimmarrje, vonesat në ofrimin e shërbimeve publike dhe problematika të tjera që cenojnë 

integritetin e administratës publike. Pas analizës së dokumentacionit dhe provave të administruara, si 

dhe vlerësimit të natyrës së shkeljeve të konstatuara, ndikimit të tyre në funksionimin e institucionit dhe 

përgjegjësisë individuale të punonjësve të përfshirë, Drejtoria e Përgjithshme e Antikorrupsionit ka 

konkluduar me 4 raporte përfundimtare për DVASHK Elbasan, DVASHK Tirana Rurale 2, Operatorin e 

Sistemit të Shpërndarjes dhe Agjencinë Kombëtare të Mjedisit, si dhe ka propozuar 4 masa disiplinore. 

Në funksion të rolit të saj parandalues, Drejtoria e Përgjithshme e Antikorrupsionit ka dhënë 15 

rekomandime për përmirësimin e praktikave institucionale dhe forcimin e mekanizmave të integritetit. 

Në 14 raste, këto rekomandime adresojnë çështje të natyrës administrative dhe lidhen me procedura 

konkrete, dhe në 1 rast adresohen çështje me natyrë organizative, duke synuar forcimin e 

mekanizmave të menaxhimit të brendshëm dhe rritjen e efektivitetit institucional. Struktura e hetimit ka 

depozituar gjithashtu 1 kallëzim penal pranë Prokurorisë së Gjykatës së Shkallës së Parë të 

Juridiksionit të Përgjithshëm Shkodër, me tematikë çështje të pronësisë pranë DVASHK Shkodër 
 

Raportoni raste të korrupsionit pranë Drejtorisë së Përgjithshme të Antikorrupsionit në adresë: 

koordinatori.ak@dpak.gov.al 

Drejtoria e Përgjithshme e Antikorrupsionit merr pjesë në përgatitjet për Fazën e Dytë të Mekanizmit të Rishikimit 

të UNCAC 

31.08- 04.09.2026: Drejtoria e Përgjithshme e Antikorrupsionit mori pjesë në Sesionin e 17-të të Grupit të 

Rishikimit të Zbatimit të Konventës së Kombeve të Bashkuara kundër Korrupsionit (UNCAC), të mbajtur në 

Vjenë, Austri. Punimet e Grupit të Rishikimit u përqendruan në konsolidimin e përgatitjeve për Fazën e Dytë të 

Mekanizmit të Rishikimit, me synim forcimin e një qasjeje më të orientuar drejt progresit dhe rezultateve konkrete 

në zbatimin e masave kundër korrupsionit. Në fokus të punimeve ishte finalizimi i instrumenteve që do të 

udhëheqin ciklin e ardhshëm të rishikimeve, përfshirë Listën e Vetëvlerësimit, Modelin e Afateve dhe Skemën 

Strukturore për Raportet e Rishikimit, krahas avancimit të digjitalizimit të procesit, asistencës teknike dhe 

zbatimit në praktikë të rekomandimeve të mëparshme. Në kuadër të sesionit u trajtua edhe korrupsioni që 

lehtëson kontrabandimin e migrantëve dhe lidhjet me pastrimin e parave, ndërsa aktivitetet e zhvilluara në 

margjinat e punimeve evidentuan rëndësinë e proceseve transparente dhe gjithëpërfshirëse të rishikimit, si dhe 

të zbatimit të Rezolutës 11/9 për korrupsionin e lidhur me krimet që prekin mjedisin.  

  E-BULETINI MUJOR NË FUSHËN ANTIKORRUPSION 

Shkëmbim eksperiencash ndërkombëtare për forcimin e mekanizmave kundër korrupsionit 

02-03.09.2026: Drejtoria e Përgjithshme e Antikorrupsionit morri pjesë në takimin e ekspertëve në  kuadër 

të aktvitetit “Global Expert Meeting on Intelligent Tools for Anti-Corruption Agency Effectiveness”, 

organizuar në Ljubjanë, Slloveni nga Akademia Ndërkombëtare Kundër Korrupsionit, në bashkëpunim me 

Komisionin për Parandalimin e Korrupsionit të Republikës së Sllovenisë. Takimi, i zhvilluar në kuadër të 

Programit Global për Matjen e Korrupsionit (GPMC), mblodhi përfaqësues të agjencive antikorrupsion, 

ekspertë dhe akademikë nga vende të ndryshme për të diskutuar përdorimin e mjeteve inteligjente dhe 

zgjidhjeve digjitale në parandalimin e korrupsionit dhe forcimin e efektivitetit institucional. Shqipëria u 

përfaqësua nga znj. Silvana Ramadani, Këshilltare pranë Ministrit të Shtetit për Administratën Publike dhe 

Antikorrupsionin, si dhe znj. Viktoria Spiro nga Drejtoria e Përgjithshme e Antikorrupsionit. Në sesionin 

kushtuar monitorimit të strategjive kombëtare kundër korrupsionit, Shqipëria prezantoi përvojën dhe 

qasjen e saj në këtë fushë. Diskutimet u fokusuan në përdorimin e teknologjive digjitale për monitorimin e 

politikave antikorrupsion, prokurimin elektronik, administrimin e deklarimeve të pasurisë, analizën e të 

dhënave dhe identifikimin e risqeve të korrupsionit. Pjesëmarrja në këtë aktivitet kontribuoi në shkëmbimin 

e praktikave më të mira ndërkombëtare, forcimin e bashkëpunimit institucional dhe njohjen me zgjidhje 

inovative për përmirësimin e mekanizmave të parandalimit të korrupsionit. 

Forcimi i bashkëpunimit institucional dhe të dialogut me shoqërinë civile për transparencë dhe integritet 

14-18.09.2026 Drejtoria e Përgjithshme e Antikorrupsionit iu bashkua disa takimeve me temë “Shkëmbimi i 

Koalicionit të Rrjetit Antikorrupsion”, organizuar në kuadër të projektit “Political Advocacy for Reform” nga 

Komiteti Shqiptar i Helsinkit, me mbështetjen e International Foundation for Electoral Systems (IFES). Gjatë 

këtyre takimeve, ku morën pjesë gjithashtu, përfaqësues të institucioneve publike kyçe, anëtarët e koalicionit 

ndanë përvojat, rezultatet dhe mësimet e nxjerra nga nismat e tyre komunitare kundër korrupsionit, si dhe 

diskutuan rrugët për advokim të përbashkët, bashkëpunim institucional dhe veprim kolektiv. Në mënyrë të 

veçantë, organizatat anëtare prezantuan planet e tyre të veprimit dhe nismat komunitare që fokusohen në 

integritetin e të rinjve, mbrojtjen e të drejtave zgjedhore për personat me aftësi të kufizuara, parandalimin e 

rreziqeve të korrupsionit në ndihmën ligjore falas, si dhe fuqizimin e zërit të grave dhe vajzave rome në nivel 

vendor. Takimet krijuan një hapësirë të rëndësishme për dialog të drejtpërdrejtë me përfaqësues të institucioneve 

publike, si dhe pritet të shërbejnë për forcimin e kapaciteteve të organizatave në fushën e advokimit, 

transparencës dhe parandalimit të korrupsionit. Një nga arritjet kryesore ishte puna e përbashkët për identifikimin 

e prioriteteve dhe mesazheve kyçe të advokimit, me synim rritjen e ndikimit të koalicionit edhe përtej përfundimit 

të projekteve individuale. Në këtë aktivitet Drejtoria e Përgjithshme e Antikorrupsionit dha kontributin e vet, në 

kuadër të angazhimit të institucionit për forcimin e bashkëpunimit me organizatat e shoqërisë civile dhe 

mbështetjen e nismave që kontribuojnë në promovimin e integritetit. Bashkëpunimi me shoqërinë civile për 

promovimin e konsultimit publik të mekanizmave antikorrupsion, dhe promovimi i platformës “Integrity Desk 

Albania” ishin dy modele bashkëpunimi që u evidentuan në këtë forum. 

 

 

 


